
RAQAMLI MOLIYAVIY XIZMATLAR 
SAMARADORLIGINI BAHOLASHNING 
ZARURIYATI VA AHAMIYATI
Muyassarzoda Fayziyeva
Mustaqil izlanuvchi, i.f.f.d., (PhD)
fayzievamuyassar87@gmail.com
ORCID ID: 0000-0002-8019-6001

Annotatsiya. Yuridik va jismoniy shaxslar tomonidan kundan-kunga raqamli moliyaviy xizmatlardan foydalanish ko‘rsatkichlari 
oshib bormoqda, bu natija albatta davlat siyosati tomonidan mamlakatimizda raqamli moliyaviy texnologiyalarni 
rivojlantirish islohotlari samarasidir. Bu esa o‘z navbatida raqamli moliyaviy xizmatlar samaradorligini baholab borishni 
taqazo etadi. Mazkur tadqiqotni amalga oshirishdan maqsad - raqamli moliyaviy xizmatlar samaradorligini baholashning 
zaruriyati va ahamiyatini yoritib berishdir. Buning uchun dinamik tahlil va statistik metodlardan foydalanildi, 2014-2024-
yillar uchun moliya xizmatlariga tegishli raqamli ma’lumotlar tahlil qilindi. Natijada raqamli moliyaviy xizmatlarning joriy 
etilishi ijtimoiy, iqtisodiy va texnologik yo‘nalishlarda jamiyat a’zolari uchun ijobiy natijalar berilishi aniqlandi.

Kalit soʻzlar: raqamli moliyaviy xizmatlar, raqamli texnologiyalar, samaradorlik, baholash, indeks.
Abstract. The indicators of the use of digital financial services by legal entities and individuals are increasing day by 
day, which is undoubtedly the result of the reforms implemented by the state policy aimed at developing digital financial 
technologies in our country. This, in turn, necessitates the continuous assessment of the effectiveness of digital financial 
services. The purpose of this study is to highlight the necessity and importance of assessing the effectiveness of digital 
financial services. For this purpose, dynamic analysis and statistical methods were used, and digital data related to 
financial services for the period 2014–2024 were analyzed. As a result, it was determined that the implementation of 
digital financial services yields positive outcomes for members of society in social, economic, and technological aspects.

Key words: digital financial services, digital technologies, efficiency, assessment, index.
Аннотация. Показатели использования цифровых финансовых услуг юридическими и физическими лицами 
растут с каждым днём, что, безусловно, является результатом реформ, проводимых государственной политикой 
по развитию цифровых финансовых технологий в нашей стране. Это, в свою очередь, требует постоянной 
оценки эффективности цифровых финансовых услуг. Цель данного исследования — раскрыть необходимость 
и значимость оценки эффективности цифровых финансовых услуг. Для этого были использованы методы 
динамического и статистического анализа, проанализированы цифровые данные, относящиеся к финансовым 
услугам за период 2014–2024 годов. В результате установлено, что внедрение цифровых финансовых услуг 
приносит положительные результаты для членов общества в социальном, экономическом и технологическом 
направлениях.

Ключевые слова: цифровые финансовые услуги, цифровые технологии, эффективность, оценка, индекс.

K I R I S H
COVID-19 pandemiyasi davridan boshlab deyarli barcha sohalarda raqamli transformatsiyaga o‘tish 

jarayonlari boshlandi va hozirda bu jarayon tizimli amalga oshirilmoqda. Raqamli transformatsiya jarayoni 
muddatsiz bo‘lib, bu jarayon doimiy davom etadi. Biz kundalik hayotimizda eng ko‘p duch keladigan va ko‘p 
murojaat etadigan sohalardan biri bu moliyaviy soha bo‘lib, moliyaviy xizmatlarning raqamlashtirilishi ko‘plab 
iste’molchilarning vaqti va pulini iqtisod qilishga sabab bo‘lmoqda. 

Mahalliy va xorijiy moliyaviy tashkilotlar tomonidan amaliyotga joriy etilgan ko‘plab raqamli moliyaviy 
xizmatlar mavjud bo‘lib, ularni turlari tez sur’atlarda kengaymoqda, jumladan: 

1) to‘lov va hisob-kitob xizmatlari: mobil banking, elektron hamyonlar, milliy to‘lov tizimlari va xalqaro to‘lov 
tizimlari;

2) QR-kod orqali to‘lovlar: pul o‘tkazmalari va transchegaraviy xizmatlar, xalqaro pul o‘tkazmalari va raqamli 
remitans platformalari;

3) kreditlash va investitsiya xizmatlari: onlayn kreditlash, kraudfanding va P2P kreditlash platformalari va 
raqamli investitsiya platformalari;

4) sug‘urta xizmatlari: onlayn sug‘urta;
5) FinTech asosidagi xizmatlar: 
- Big Data asosida kredit reytinglarini aniqlash;
- AI va Machine Learning asosida risklarni baholash;
- blockchain asosida smart-shartnomalar;
- biometriya asosida identifikatsiya (Face ID, Touch ID).
Moliyaviy tashkilotlar tomonidan mijozlarga taklif etilayotgan raqamli moliyaviy xizmatlar raqamli moliyaviy 

texnologiyalar (Fintech) asosida taqdim etilmoqda.
Raqamli moliyaviy xizmatlarni joriy etilishi, rivojlanishi va takomillashuvi raqamli texnologiyalarni rivojlanishi 

bilan uzviy bog‘liq bo‘lib, raqamli texnologiyalarni rivojlanishi esa jamiyatda raqamli iqtisodiyotni rivojlanishi 
bilan belgilanadi.

Jahon miqiyosida raqamli iqtisodiyot, raqamli hukumat, raqamli davlat xizmatlari, raqamli moliyaviy 
xizmatlar, raqamli infratuzilma, raqamli kirish va undan foydalanish, raqamli texnologiyalarni joriy etish va 
rivojlantirishda mamlakatlarning davlat siyosati mavjud boʻlib, shular asosida mamlakatlarning xalqaro raqamli 
integratsiya darajalarini aniqlaydigan turli xil indekslar ishlab chiqilgan, xususan: Digital Economy and Society 
Index (DESI), Networked Readiness Index (NRI), Digital Adoption Index (DAI), Global Connectivity Index (GCI), 
Global Digitalization Index (GDI), E-Government Development Index (EGDI), Global Innovation Index (GII) va 
boshqalar. 

 Yuqorida nomlari keltirilgan xalqaro raqamli integratsiya darajalarini baholaydigan indekslarning 
tarkibiy qismlarini tashkil etuvchi sohalar, yo‘nalishlar va omillarni quyi bosqichdan boshlab yaxshilashga 
qaratilgan chora-tadbirlar natijasida raqamli moliyaviy xizmatlar sohasi ham tubdan rivojlanib kelmoqda, esa 
bu o‘z navbatida sohani baholashni ham taqazo etadi. Shu sababdan xalqaro raqamli moliyaviy xizmatlar 
samaradorligini baholashning bir qator zamonaviy yondashuvlari ishlab chiqilgan, jumladan: Digital Financial 
Inclusion Index (DFII), Global Fintech Index (GFI), Financial Access Survey (FAS) so‘rovnoma, World Bank 
Global Findex va boshqalardir.

Mazkur tadqiqotni amalga oshirishdan maqsad: raqamli moliyaviy xizmatlar samaradorligini baholashning 
zaruriyati va ahamiyatini yoritib berishdir.

Ushbu maqola 4 bo‘limdan iborat bo‘lib, ular: kirish, metodologiya, natijalar va xulosa bo‘limlaridir.

M A V Z U G A  O I D  A D A B I Y O T L A R  S H A R H I
Raqamli moliyaviy xizmatlar - bu moliyaviy tashkilotlar yoki ularning agenti tomonidan iste’molchilarga 

masofaviy xizmat ko‘rsatish tizimidan foydalangan holda ko‘rsatiladigan moliyaviy xizmatlardir. Raqamli xizmatlar 
mijozlarni mustaqil ro‘yxatga olish, omonatlarga pul mablag‘larini jalb qilish va ular bo‘yicha hisoblangan foiz 
to‘lovlarini mijozning bank xisobvarag‘iga o‘tkazib berish, kreditlar taqdim etish, bank hisobvaraqlarini ochish 
va yuritish, shu jumladan hisobvaraqlar bo‘yicha pul mablag‘lari aylanmalari to‘g‘risidagi ma’lumotlarni olish, 
pul o‘tkazmalarini amalga oshirish, mahsulotlar (xizmatlar) uchun to‘lovlarni kontaktsiz hisob-kitob qilish hamda 
boshqa moliyaviy xizmatlarni o‘z ichiga oladi (1).

Raqamli moliyaviy texnologiyalar (Fintech) - bu bank va moliyaviy xizmat ko‘rsatish jarayonlarini 
takomillashtirish uchun moliya sohasida qo‘llaniladigan «katta ma’lumotlar» (Big Data), sun’iy intellekt va 
mashinali o‘qitish, robotlashtirish, blokcheyn, bulutli texnologiyalar, biometrik tizimlar hamda boshqa innovatsion 
texnologiyalar asosida ko‘rsatish jarayonidir (2).

Raqamli iqtisodiyot - bu raqamli texnologiyalarga asoslangan, elektron biznes, elektron tijorat bilan 
bog‘langan, raqamli tovar va xizmatlar ishlab chiqarayotgan va taqdim etayotgan iqtisodiy faoliyatdir. Bunda 
iqtisodiy xizmat va tovarlar uchun hisob-kitoblar elektron pul orqali amalga oshiriladi. Raqamli iqtisodiyot 
konsepsiyasi atomdan bitga, ya’ni kimyoviy eng kichik zarradan elektron birlikka o‘tishga asoslanadi. 
Raqamli iqtisodiyot alohida faoliyat turini emas, balki ishbilarmonlik, sanoat obyektlari, xizmatlarda axborot 
texnologiyalaridan faol foydalanishni anglatadi. Agar oddiy iqtisodiyotda moddiy buyumlar asosiy resurs 
hisoblansa, raqamli iqtisodiyotda bu qayta ishlanadigan hamda uzatiladigan axborot, ma’lumotlar boʻladi. 
Raqamli iqtisodiyot yirik sanoat obyektlari ish samaradorligini oshirish, ishlab chiqarishda o‘sish, faoliyat 
shaffofligini ta’minlash, mahsulot tannarxini kamaytirish imkonini beradi (3).

T A D Q I Q O T  M E T O D O L O G I YA S I
Tadqiqot jarayonida dinamik tahlil va statistik metodlardan foydalanildi. Ma’lumotlar O‘zbekiston 

Respublikasi Markaziy banki va Davlat statistika qo‘mitasi ma’lumotlari asosida to‘plandi. Raqamli moliyaviy 

xizmatlar samaradorligini baholash zaruriyati va ahamiyatini asoslashda 2014-2024-yillar davri uchun moliya 
xizmatlarining yalpi ichki maxsulotdagi (YaIM) ulushi, MUNIS tizimi orqali amalga oshirilgan tranzaksiyalar 
hajmi, masofadan bank xizmatlaridan foydalanuvchilar soni hamda to‘lov terminallari orqali milliy valyutadagi 
tranzaksiyalar summasi tahlil qilindi. 

T A H L I L  V A  N A T I J A L A R
Raqamli moliyaviy xizmatlar sohasi rivojlanishini “raqamlar” bilan ko‘rsatish hamda bu rivojlanish darajasiga 

ko‘ra strategik to‘g‘ri qarorlar va masalalarga yechimlar topishda raqamli moliyaviy xizmatlar samaradorligini 
muntazam va belgilangan davrlarda baholab borilishidir. Natijada mazkur sohani rivojlantirishga qaratilgan 
davlat siyosatining samaradorligini baholashga ham erishiladi. 

O‘zbekiston Respublikasida raqamli iqtisodiyotni rivojlantirishga qaratilgan bir qator normativ-huquqiy 
hujjatlar qabul qilingan, xususan:

- O‘zbekiston Respublikasi Prezidentining 2018-yil 3-iyuldagi “O‘zbekiston Respublikasida raqamli 
iqtisodiyotni va kripto-aktivlar aylanmasi sohasini rivojlantirish chora-tadbirlari to‘g‘risida”gi PQ-3832-sonli 
qarori;

- O‘zbekiston Respublikasi Prezidentining 2020-yil 28-apreldagi “Raqamli iqtisodiyot va elektron hukumatni 
keng joriy etish chora-tadbirlari to‘g‘risida”gi PQ-4699-sonli qarori;

- O‘zbekiston Respublikasi Prezidentining 2020-yil 5-oktabrdagi “Raqamli O‘zbekiston – 2030” strategiyasini 
tasdiqlash va uni samarali amalga oshirish chora-tadbirlari to‘g‘risida”gi PF-6079-sonli farmoni;

- O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida”gi PF-60-sonli farmoni;

- O‘zbekiston Respublikasi Prezidentining 2023-yil 24-maydagi “Raqamli xizmatlar qamrovi va sifatini 
oshirish hamda soha, tarmoq va hududlarni raqamli transformatsiya qilish chora-tadbirlari to‘g‘risida”gi PQ-162-
sonli qarori;

- O‘zbekiston Respublikasi Prezidentining 2023-yil 30-noyabrdagi “Raqamli mahsulotlar (xizmatlar) 
iste’molchilari huquqlarini himoya qilish va raqamli texnologiyalar vositasida sodir etiladigan huquqbuzarliklarga 
qarshi kurashishni kuchaytirish choralari to‘g‘risida”gi PQ-381-sonli qarori;

- O‘zbekiston Respublikasi Prezidentining 2025-yil 16-sentabrdagi “Respublikaning hudud, soha va 
tarmoqlarida raqamli texnologiyalar joriy etilishini yanada jadallashtirish chora-tadbirlari to‘g‘risida”gi PQ-286-
sonli qarori;

- O‘zbekiston Respublikasi Vazirlar Mahkamasining 2021-yil 15-iyundagi “Raqamli iqtisodiyot va elektron 
hukumatning rivojlanish holatini reyting baholash tizimini yanada takomillashtirish chora-tadbirlari to‘g‘risida”gi 
373-sonli qarori va boshqalar.

O‘zbekiston Respublikasidagi raqamli iqtisodiyot sohasiga tegishli normativ-huquqiy hujjatlar tahlil 
qilinganda, raqamli moliyaviy xizmatlar samaradorligini baholashga doir aniq hujjat topilmadi. Vaholanki, 
raqamli moliyaviy xizmatlar samaradorligini baholash – bu ularning barqaror, xavfsiz va samarali rivojlanishini 
ta’minlashda asosiy omildir. 

Raqamli moliyaviy xizmatlar samaradorligini baholashning ijtimoiy, iqtisodiy va texnologik yo‘nalishlarda 
muhim ahamiyatga egaligini ta’kidlab o‘tish maqsadga muvofiqdir, ular:

1) ijtimoiy ahamiyati:
- moliyaviy inklyuziyani oshishi, bunda raqamli xizmatlarni keng joriy etilishi aholining bank xizmatlariga 

kirish imkoniyatini oshiradi, shu bilan birga bank tizimidan uzoq bo‘lgan hududlarda yashovchi aholining 
moliyaviy xizmatlardan foydalanish imkoniyatiga ega bo‘lishi bilan belgilanadi. Raqamli moliyaviy xizmatlar 
samaradorligini baholashni amalga oshirish asosida bu xizmatlarni aholining keng qatlamlariga yetib borish 
darajasi o‘rganiladi;

- ijtimoiy tenglik va adolatni ta’minlanishi, bunda raqamli moliyaviy xizmatlarni baholash yordamida olis 
hududlarda istiqomat qiluvchi aholining raqamli moliyaviy xizmatlardan foydalanishdagi farqliklari, misol uchun 
gender farqlari, ta’lim ma’lumotlariga ko‘ra farqlari, yosh guruhlari o‘rtasidagi farqlar va/yoki hududlar o‘rtasidagi 
farqlar aniqlanadi. Bu esa hukumat tomonidan qabul qilinayotgan huquqiy hujjatlarning ta’sir doirasini aniqlashga, 
davlat siyosatini ijtimoiy adolat tamoyiliga asoslangan holda shakllantirishga yordam beradi;

- moliyaviy savodxonlikni oshirilishi, bunda raqamli xizmatlar samaradorligini baholash natijasida aholining 
qaysi guruhlari qaysi moliyaviy xizmatlardan foydalanayotgani va/yoki foydalanmayotgani, qaysi raqamli 
xizmatlardan foydalanishda murakkabliklar mavjudligiga ko‘ra keng qamrovli moliyaviy savodxonlik dasturlari 
va chora-tadbirlari ishlab chiqiladi;

- kiberxavfsizlik bo‘yicha aholining ogohlik darajasini oshirilishi, bunda aholi duch kelishi mumkin bo‘lgan 
turli xil firibgarlik holatlari, shaxsiy ma’lumotlarni o‘g‘irlanishi, noqonuniy tranzaksiyalar kabi xavflarni aniqlashda 
va oldini olishda davlat siyosatini ishlab chiqilishi hamda tegishli tashkilotlar tomonidan chora-tadbirlarni 
belgilanishiga e’tibor qaratiladi.

2) iqtisodiy ahamiyati:
- milliy iqtisodiyotga qo‘shiladigan hissani ortishi, bunda raqamli moliyaviy xizmatlarni umumiy xizmatlar 

sohasi tarkibiga kirgani holda mamlakat yalpi ichki maxsulotdagi ulushi ortadi, raqamli maxsulotlar to‘plami 
va turlarini kengayishi hisobiga soliq tushumlari hajmi ko‘payadi, shu bilan birga yangi ish o‘rinlari yaratiladi, 
bandlik va aholi farovonligiga salbiy ta’sir etishi mumkin bo‘lgan omillar soni hamda ta’siri kamayadi;

- pul aylanmasining tezlashishi, bunda “foydalanuvchi istalgan joydan, istalgan vaqtda to‘lovni amalga oshira 
oladi, barcha operatsiyalar raqamli izga ega bo‘ladi, bu esa korrupsiyaga qarshi kurashish, soliq tushumlarini 
oshirishga xizmat qiladi, zamonaviy shifrlash texnologiyalari yordamida tranzaksiyalarni himoyalash imkoniyati 
mavjud bo‘lgan holda, naqd pulga ishlov berish, tashish va saqlash xarajatlari kamayadi (4)”, ya’ni naqd pulsiz 
iqtisodiyot ulushi oshadi;

- tijorat banklari samaradorligi va raqobatbardoshligini kuchayishi, bunda “tijorat banklarida moliyaviy 
xizmatlarni rivojlantirish texnologik innovatsiyalar, mahsulotlarni diversifikatsiya qilish, mijozlarga yo‘naltirish, 
xatarlarni boshqarish, iste’dodlarni rivojlantirish va barqaror rivojlanishni o‘z ichiga olgan strategik va yaxlit 
yondashuvni talab qiladi. Ushbu strategiyalarni qo‘llash orqali tijorat banklari o‘zlarining raqobatbardosh 
pozitsiyalarini mustahkamlashlari, mijozlar ehtiyojini qondirishlari va doimiy o‘zgaruvchan moliyaviy landshaftda 
barqaror o‘sishni ta’minlashlari mumkin (5).

3) texnologik ahamiyati:
- innovatsiyalarni rag‘batlantirilishi, bunda “innovatsiyalar joriy etilishi jarayonida global moliyaviy bozorlar 

integratsiyasi kuchayadi, kapital oqimlarining erkinlashuvi va iqtisodiyotning raqamli transformatsiyasi 
moliyaviy sektorning jahon iqtisodiyotidagi o‘rnini mustahkamlaydi, moliyaviy texnologiyalarning kelajakda jadal 
rivojlanishi nafaqat moliyaviy xizmatlarni ommaviylashtirish, balki iqtisodiy samaradorlikni yanada oshirishda 
muhim omil bo‘lib qoladi” (6);

- FinTex ekotizimining kengayishi, bunda “moliyaviy xizmatlar endilikda faqat tijorat banklari doirasida emas, 
balki mobil operatorlar, yirik texnologik kompaniyalar, IT-industriya, investorlar va regulyatorlar o‘zaro hamkorligi 
asosida shakllanadi. Bunday ekotizimning kengayishi raqobatni kuchaytiradi, moliyaviy xizmatlarning turlarini 
kengaytiradi, innovatsion mahsulotlar yaratishga sharoit hozirlaydi. Natijada texnologik integratsiya asosida 
xizmatlarning tezligi, xavfsizligi va qulayligi oshib, moliya bozorining barqarorligi va samaradorligi ta’minlanadi” 
(7).

- mahalliy startaplar va texnologik kompaniyalar uchun yangi imkoniyatlarni yaratilishi, bunda “moliyaviy 
texnologiyalar (FinTech) yo‘nalishida faoliyat yurituvchi startap-loyihalar o‘z innovatsion yechimlarini tijorat 
banklariga taqdim etadi (8).

Quyida, iqtisodiy faoliyatning asosiy turlari bo‘yicha ko‘rsatilgan xizmatlar hajmidan moliya xizmatlarining 
YaIMdagi ulushi tahlili keltirilgan. Unga ko‘ra, 2014–2016-yillar davomida moliya xizmatlarining YaIM dagi 
ulushi 6 728,2 mlrd.so‘mdan 9 898,4 mlrd.so‘mgacha o‘sish ko‘rsatkichlarini tashkil etgan bo‘lsa, 2017-yildan 
2024-yilgacha 15 023,8 mlrd.so‘mdan 134 920,4 mlrd.so‘mgacha yuqori o‘sish sur’atlariga erishilgan (1-rasm).

1-rasm. YaIM dagi xizmatlar sohasi ulushining moliya xizmatlariga tegishli hajmi (mlrd. so‘m)
Manba: (9)

Quyida, O‘zbekiston Respublikasi Markaziy bankining Hisob-kitoblar kliring tizimi orqali (MUNIS) amalga 
oshirilgan tranzaksiyalar summasi to‘g‘risidagi tahliliy ma’lumot keltirilgan. Unga ko‘ra, amalga oshirilgan 
tranzaksiyalar summasi o‘rtasidagi o‘sish farqi 2017-yildan 2019-yilgacha 385 % ni va 2020-yildan 2023-yilgacha 
313 % ni tashkil etgan (2-rasm).

2-rasm. 2017-2023-yillarda Markaziy bankning Hisob-kitoblar kliring tizimi orqali (MUNIS) amalga oshirilgan 
tranzaksiyalar summasi to‘g‘risida ma’lumot (mlrd.so‘m)

Manba: (9)

Raqamli moliyaviy xizmatlar deganda asosan masofadan bank xizmatlarini ko‘rsatuvchi tizimlar 
tushunilib, masofadan bank xizmatlarini ko‘rsatuvchi tizimlardan foydalanuvchilar soni oshgani sari, raqamli 
moliyaviy xizmatlardan foydalanish ko‘lami kengayadi, bu esa o‘z navbatida raqamli moliyaviy xizmatlarning 
samaradorligini doimiy baholab borish va baholash natijalariga ko‘ra to‘g‘ri qarorlar qabul qilishni taqozo etadi. 

Masofadan bank xizmatlarini ko‘rsatuvchi tizimlardan foydalanuvchilar soni, xususan, yuridik shaxslar 
va yakka tartibdagi tadbirkorlar hamda jismoniy shaxslarning soni davomli oshib bormoqda. Misol uchun, 
2018-2020-yillarda masofadan bank xizmatlarini ko‘rsatuvchi tizimlardan foydalanuvchilar sonida 164 % ga 
o‘sish ko‘rsatkichlari qayd etilgan bo‘lsa, 2021-2024-yillarda esa oraliq o‘sish 262 % ni tashkil etgan (3-rasm).

3-rasm. Masofadan bank xizmatlarini ko‘rsatuvchi tizimlardan foydalanuvchilar soni (2018–2024-yillar)
Manba: (9)

Mamlakatimizda raqamli moliyaviy xizmatlar ko‘lamining kengayishi ta’sirida naqd pulsiz to‘lovlar ulushi 
ortib bormoqda. Misol uchun, to‘lov terminallari orqali amalga oshirilgan milliy valyutadagi tranzaksiyalar 
summasi to‘g‘risidagi 2017–2024-yillardagi ma’lumotlari tahlil etilganda, o‘tgan davr mobaynida 617 % o‘sishga 
erishilgani aniqlandi (4-rasm).

4-rasm. 2017–2024-yillarda to‘lov terminallari orqali amalga oshirilgan milliy tranzaksiyalar summasi (mln. 
so‘mda)

Manba: (9)

X U L O S A  V A  T A K L I F L A R 
Raqamli moliyaviy xizmatlarni moliyaviy tashkilotlar, xususan tijorat banklari faoliyatida keng joriy 

etilishi yaqin va uzoq hududlarda istiqomat qiluvchi aholining masofadan turib raqamli xizmatlardan keng 
foydalanishiga ijobiy ta’sir etadi. Bunda ijtimoiy, iqtisodiy va texnologik yo‘nalishlarda ijobiy natijalarga erishiladi, 
xususan: moliyaviy inklyuziyani oshishi, ijtimoiy tenglik va adolatni ta’minlanishi, aholi o‘rtasida moliyaviy va 
kiberxavfsizlik savodxonligi darajasini oshishi, milliy iqtisodiyotga qo‘shiladigan hissani ortishi (mamlakat 
yalpi ichki maxsulotida moliyaviy xizmatlar ulushi hajmini o‘sishi, soliq tushumlari hajmini ko‘payishi, yangi ish 
o‘rinlarini yaratilishi va h.k.) pul aylanmasining tezlashishi, tijorat banklari samaradorligi va raqobatbardoshligini 
kuchayishi, innovatsiyalarni rag‘batlantirilishi, FinTex ekotizimini kengayishi hamda mahalliy startaplar va 
texnologik kompaniyalar uchun yangi imkoniyatlarni yaratilishi va boshqalardir.

